Яр Чаллы шәhәре  муниципаль бюджет гомуми белем бирү учреждениесе
“ 10нчы урта гомуми белем бирү мәктәбе”




“70 ел элек...”
Сыйныфтан тыш чара

1нче алып баручы: Хәерле көн, укучылар, килгән кунаклар!
2нче алып баручы:
Исәнмесез, балалар, килгән кунаклар! Безнең бүгенге кичәбез “70 ел элек”дип атала, hәм без сезнең белән “70 ел элек” дип аталган корабка утырып вакыт буенча сәяхәткә чыгачакбыз!(1СЛАЙД)

1нче алып баручы:
Бу корабта безнең “Тынычлык” hәм “Җәлилчеләр”, дип исемләнгән ике команда көч сынашачак. Аларның көрәшен безнең хөрмәтле жюри әгъзалары бәяләр.Жюри әгъзалары белән таныш булыгыз.( жюри белән таныштыру) Әйдәгез хәзер командаларга сүз бирик.Алар безне үзләре белән таныштырып үтсеннәр.
(Командалар сәламләшү)
2нче алып баручы:

Яхшы,укучылар ә хәзер әйдәгез сәяхәткә кузгалыйк! Тәрәзәгә карагыз әле, бүген кояш ничек көлә.Көн нинди матур!Нинди матур язгы иртә!Җылы, матур, күңелле май иртәсе.Ә 70 елга кире әйләнеп кайтсак, 70 ел элек, 9нчы май иртәсе нинди булган икән?Бу көн тарихта нинди эз калдырган?
Укучылар:Бөек Ватан сугышы беткән көн
1нче алып баручы: Әйе, укучылар, бик дөрес, 1945 елның 9нчы май көнендә Бөек Ватан сугышы тәмамлана.Димәк без быел Бөек Җиңүнең 70 еллыгын билгеләп үтәбез.Безнең бүгенге кичәбез дә шушы бәйрәм тантанасына багышланган.
2нче алып баручы:Укучылар,ә сугыш кайчан башланган?
Укучылар:1941 елның 22 июненьдә
2нче алып баручы: Әйе,укучылар, дөрес.Әйдәгез шушы иртәне искә төшерик әле.
1нче алып баручы:
 1941 елның 22 июнь иртәсе. Җәйге матур көн. Иртәдән үк җылы, аяз һава. Шәһәр халкы табигатькә омтыла. Ә авыллар язгы кыр эшләреннән соң сабантуйларында бәйрәм итә. Бар да шундый әйбәт. Кинәт… (Левитанның сугыш башлануы турында хәбәр итүен тыңлау)
Левитанның тавышы яңгырады,
Шул Левитан, таныш Левитан;
Өйдә бар да куйды тетрәнеп
Тагын ни бар? Шомлы нинди таң?
Тавышыннан өй ник калтырана,
Ник куркыныч икән Левитан?
Кемнәрнедер кинәт юксынып
Башын җиргә чаклы иде тал.
 (Экранда сугышның башлануы турында кадрлар карала.)
2нче алып баручы:
Соңгы тапкыр кичә көлде дөнья ,
Соңгы тапкыр кояш балкыды.
Таң атмады бүген, таң атмады,
Алды җирне сугыш ялкыны.
Европада канлы сабан туе,
Җирдә бүген ялкын, көл исе.
Җиңү байрагыдай балкып калды
Сабантуйның биек сөлгесе.
( “Сугыш ялкыны” Р.Вәлиев).
1нче алып баручы:
Әйе укучылар, менә нәкъ шулай 70 ел элек 22нче июннен таны  ата! Шулай итеп 1418 көн һәм төнгә сузылган Бөек Ватан сугышы башланып китә. Сугыш... Бресттан Мәскәүгә кадәр – 1000, Мәскәүдән Берлинга кадәр –1600 – барысы 2600 км. Турыга санаганда күп тә түгел кебек. 2600 км поезд белән 4 тәүлек- тән кимрәк, ә самолет белән 4 сәгатьлек юл. Җәяүләп һәм үрмәләп – 4 ел. 4 ел! 1418 көн! 34032 сәгать!

2нче алып баручы:
 Әйе, сугыш бетүгә 70 елга якын вакыт үтсә дә, аның эзләре җир куенында да, хәтер төпкелләребездә дә җуелмаган әле. Бүгенге чарабыз да ачы күз яше белән сугарылган йөрәк әрнүле Җиңү бәйрәменең кыйммәтен тоеп яшәргә кирәклеген искәртеп торсын иде.

2нче алып баручы:
Укучылар, безнең беренче тукталышыбыз“Сугыш урлаган балачак”, дип аталыр.(2 СЛАЙД)Сугыш башлангач әтиләр, абыйлар фронтка китеп бетәләр. Авылда хатын-кызлар һәм балалар гына кала. Нәкъ сезнең кебек, тик инде әти-абыйларны сугышка озаткач олыгаеп киткән балалар.
Сугыш чоры балаларының гомер юлларының иң кадерле елларында өлкәннәр күргән михнәтләрне, кыерсытуларны, газапларны күрүе, хәзерге чор балачагыннан бик күпкә аерадыр, мөгаен.
1нче алып баручы:
Әйе, Бөек Ватан сугышы сабыйларга да ир-егетләр жаваплылыгы салган. Табышмаклар әйтешеп, йөгереп уйнап, шатлыклы көлү авазлары ишетү урынына, очкан пуля сызгыруы, бомба шартлаган, ачы итеп кычкырган тавыш кына ишетелде. Алар — утлы еллар балалары. Ачлы-туклы булган килеш, аякларына чабаталар киеп, басуларда печән чабалар, көзләрен ашлыкларны чистартып, амбарга салалар, аннары атларга төяп, район үзәгенә, хәтта Казанга кадәр барганнар. Юлларда төрле хәлләргә дучар булып, салкыннарда өшегән вакытлары да булган. Завод-фабрикаларда станоклар артына баскан нәни генә кызлар, малайлар, сыкранмыйча, җиңү көнен якынайтканнар. Аларны уртак бер максат берләштергән, сугышта җиңүгә үз көчеңне кертү, җиңүне тизләтү.
2нче алып баручы:
Бала гына булсалар да, сугыш дигән каракош никадәр сындырырга тырышса да, аларның рухын сындыра алмады. Укучылар, тарих битләренә күз салып, Ленинград блокадасын гына искә төшерегез әле. 12 яшьлек Таня Савичеваның язмышы йөрәкләрне тетрәндерерлек түгелме соң?(3 СЛАЙД) Ленинград шәһәренең тарих музеена куелган кечкенә кызчыкның көндәлеге берәүне дэ битараф калдырмый. Һәрбер көндәлек битендә сугышка карата булган җан авазы, якын кешеләренең үлеме, Таняның йөрәк сыкравы.(4 СЛАЙД)
1нче алып баручы:
Татар әдәбяты мондый сугыш елы балаларының аянычлы бала чагын бик күп әсәрләрдә чагылдырган.Хәзер без командаларга берничә әсәрдән өзек укыйбыз, алар бу өзекнең нинди әсәрдән икәнлеген әйтергә тиеш булачаклар.
Өзекләр:
“ –Юк, әбекәй, диде(күрше-тирәгә ияреп, ул да безнең әбине “әбекәй”дип йөртә),минем күңелдә нәфрәт, үч кайный. Мин немец бомбасы астында калган меңләгән сабыйлар өчен, сугыш дәhшәтеннән арына алмый үлгән кызым Лора өчен, тузгытылган оям, туган җирем, илем өчен үч алырга тиешмен. Менә шушы бала багарга яратылган үз кулларым белән үч алырга.Шунсыз миңа яшәү юк...”(Роза Хафизова  “Кашгарыйлар озын гомерле)”
"Малайның күзләре зурайды..сулышы кысылды... тешләрен кысты да жылап жибәрде... бераз тынычланды... әллә бу подвалда  чынлап та, кеше суялар микән... йөрәге тарс-торс тибә...саташкан кешедәй, идәнгә канга карап торды да йөгереп барып ишекне тартты. Тәрәзәгә ташланды, сикерде, менде. Куллары чәнечкеле тимерчыбыкка кадалдылар... Ильгизәр кире шуып төште. Хәле бетеп идәнгә утырды.”( Ибраһим Гази "Йолдызлы малай”)
2нче алып баручы:
Бөек Ватан сугышы елларында балалар пионерлар булганнар бит инде.Укучылар, ә сез нинди герой-пионерлар беләсез?
Укучылар: А.Матросов, З.Космодемьянская, М.Казей, З.Портнова
1нче алып баручы:
Безнең икенче тукталышыбыз”Кем күбрәк белә?”(5 СЛАЙД) дип атала. Хәзер hәр команда кәгазь битенә  Бөек Ватан сугышын чагылдырган әсәрләр исемлеген язсын.
2нче алып баручы:
Командалар эш белән мәшгуль вакытта без сезнең белән  Журавлева Регинаның чыгышын тыңлап үтәрбез. (флейтада сугыш темасына көй уйный)
1нче алып баручы:
Безнең өченче тукталышыбыз “Фронтовик язучылар” дип атала.(6 СЛАЙД)
  Билгеле булганча, Бөек Ватан сугышның беренче көннәрендә үк татар язучыларыннан иллеләп кеше фронтка китә. Соңыннан бу сан тагын арта. Башка милләт язучылары кебек татар әдипләре дә үзләренең бөтен көчләре белән  дошманга каршы күтәрелделәр. Алар сугышны зур фаҗига буларак кабул иттеләр һәм шуны иҗатларында чагылдырдылар. Сугышның беренче көннәрендә үк язучыларыбыз фронттан килгән борчулы хәбәрләргә үзләренең ялкынлы әсәрләре белән җавап бирделәр. “Илебезнең бөтен күмәк көче, явыз дошманга ачу уты белән ялкынланган хәлдә, хәзерге көндә бары бер генә максатны күз алдында тота, аның бөтен игътибары, бөтен омтылышы бер генә максатка төбәлгән: дошманны тар-мар  китерү, җир йөзеннән аны юк итү” - дип язды күренекле әдип Шәриф Камал.
2нче алып баручы:
  Күп кенә язучылар фронт газеталарында эшләделәр. Бөек Ватан сугышы елларында татар телендә уналты фронт газетасы чыгарыла.Язучылар монда да үзләренең ялкынлы сүзләре белән солдатның йөрәгенә үтеп керергә, аны дошманга каршы көрәштә рухландырырга тиеш иделәр.
   Сугышта татар язучылары зур югалтулар кичерделәр. Киткәннәрнең күбесе төрле фронтларда дошманга каршы көрәштә һәлак булдылар. М.Җәлил, А.Алиш, Р.Саттар, Х.Мөҗәй һ.б. фашистлар тоткынлыгына эләктеләр. Ләкин авырлыклар никадәр генә зур, фаҗигале булмасын, татар язучылары бер генә минутка да Ватан, халык,  үз намуслары алдындагы бурычларын онытмадылар. 
1нче алып баручы:
Ә безнең укучыларыбыз фронтовик язучыларыбызны беләләр микән?(Командалар чиратлашып язучыларны әйтәләр.(Гадел Кутуй,Наҗар Нәҗми,Шәйхи Маннур, Абдулла Алиш, Нур Баян, Хәмит Кави, Шәриф Камал, Әхмәт Фәйзи)
2нче алып баручы:
Безнең дүртенче тукталышыбыз“Җәлилчеләр”дип атала( 7 СЛАЙД)
 Шагыйрь ләребезнең әсәрләре дә халыкны сугышка чакыруга, дошманга нәфрәт тәрбияләүгә багышландылар. Мәсәлән,Фатих Кәрим, шагыйрь-героебыз Муса Җәлил.h.б. Адәм баласы түзә алмаслык төрмә шартлары да  Җәлил һәм аның иптәшләренең  рухларын сындыра алмый, дошманның үз өнендә килеш бу геройлар фашизмга каршы көрәшәләр, үлемсез әсәрләр тудыралар, ахырдан батырларча һәлак булалар. Еллар үткәч, аларның дошманга нәфрәт, туган илгә тугрылык, мәхәббәт белән сугарылган әсәрләре халкыбызга әйләнеп кайтты һәм әдәби мирасыбызның кыйммәтле җәүһәренә әверелде.
1нче алып баручы
 Без М.Җәлилнең биографиясеннән 1941 елда аның тоткынлыкка эләгүен беләбез, һәм аны Моабит төрмәсенә ябалар, төрмәдән – төрмәгә күчереп йөртәләр. Менә шушы Моабит төрмәсендә утырган вакытта да ул иҗат итүдән тукталмый. Бу чорда иҗат ителгән әсәрләр безгә “Моабит дәфтәрләре” циклы аша билгеле.(8 СЛАЙД)
Ә хәзер командаларга бирем: hәр команда Муса Җәлилнең “Моабит дәфтәрләре” циклына кергән шигырьләренең исемнәрен язсын.Ә без сезнең белән нәфис сүз осталарын тыңлап үтик.(Агзамов Тимур”Соңгы җыр”,Фатхутдинов Айдар “Кол”)
(Кол.Бүреләр.Гөл кабере.Вәхшәт.Дуска.Үлемгә.Ышанма.Җырларым.Алманилендә.Серле йомгак.Кызыл ромашка.Соңгы җыр. h.б.).
2нче алып баручы:
Яхшы укучылар, без әлегә “Җәлилчеләр” дип аталган тукталышыбыздан китми торабыз.Хәзер командаларга яңа бирем.Без сезгә шигырьләрдән өзекләр  укыйбыз, сез бу шигырьләрне танып шигырьнең исемен hәм авторын атарга тиеш буласыз.
Өзекләр:
“Кешеләр сугыша, кан коя, 
Киселә меңнәрчә гомерләр. 
Төн буе улашып якында 
Иснәнеп йөриләр бүреләр.
Күпме кан, күпме яшь ат ите
Ялтырый бүренең күзләре. 
Бит моны төн буе атышып, 
Тураган кешеләр үзләре.”(М.Җәлил “Бүреләр”)
“Иртәнгетаңнурыннан
Уяндыромашкалар.
Елмаеп, хәлсорашып,
Күзгә-күзкараштылар.
Назладыҗилаларны,
Тибрәтепакчукларын,
Таңсиптеөсләренә
Хушислесафчыкларын.”(М.Җәлил “Кызыл ромашка”)
“Җырларым, сез шытып йөрәгемдә 
Ил кырында чәчәк атыгыз! 
Күпме булса сездә көч һәм ялкын, 
Шулкадәрле җирдә хаккыгыз!
Сездәминем бөтентойгыларым, 
Сездә минем керсез яшьләрем. 
Сезүлсәгез, мин дәонытылырмын, 
Яшәсәгез, мин дә яшәрмен.”(М.Җәлил “Җырларым”)
“Алар... Аларҗыйнапаналарны, 
Балаларныкыргакудылар. 
Казыттыларчокыр, ә үзләре 
Читтәнкөлепкараптордылар...
Ә аннансоңчокыркырыена 
Тезделәрдәхәлсезхалыкны, 
Зурборынлы, ямьсезбакыркүзле 
Исрек майор өскәкалыкты.”(М.Җәлил “Вәхшәт”)
1нче алып баручы
Укучылар,ә безнең киләчәк тукталышыбыз бик куркыныч җирләрдә булыр, ул тукталышның исеме “Фашизм” дип атала.(9 СЛАЙД)
Нәби Дәүлинең “Яшәү белән үлем арасында”повестының кереш сүзе(яшь буынга васыяте) укыла.
2нче алып баручы
Укучылар, сугыш чорында меңләгән солдатлар әсирлеккә эләгә.Аларның концлагерьлардагы куркыныч тормышы, җәзалары турында сез укып, ишетеп беләсез.Сугыш чорында мондый концлагерьлар бик күп булган.Мәсәлән: Равенсбрюк (Германия), Бухенвальд (Германия), Освенцим (Польша), Реймс (Франция), Каунас (Литва). Шушы куркыныч лагерьларның берсе булган Бухенвальд лагерына тукталып китик.(10 СЛАЙД)Бу халыкара төрмә булган.Монда бик күп милләт халкы тоткынлыкта була.Барысы 250 мең кеше әсирлектә булган, 56 меңе асылынган, яндырылган, калганнары кире кайтып китәлгән.Ләкин кире кайтып китсә дә, никадәр генә  яши алганнардыр ул җәза, ачлык, интектерүләрдән соң.(11 СЛАЙД)
1нче алып баручы
Сугышта кулына корал тотып катнашкан татар халкының күренекле язучысы Габдрахман Әпсәләмов - сугыш темасына бик күп һәм күләмле әсәрләр язган язучы.Шушы  әсәрләр арасында аның“Мәңгелек кеше” романы бик зур урын алып тора. Бу әсәр программада булмаса да сез ул әсәрне укыдыгыз hәм әсәрдә Бөек Ватан сугышында немец фашистларына әсирлеккә төшкән тоткыннарның нәкъ шушы Бухенвальд лагерендагы ачы язмышы сурәтләнгәнен беләсез.Хәзер командаларга шушы роман буенча сораулар бирелер.Командалар җавапларын кәгазь битенә язып жюрига тапшырсын.
Сораулар:
1.Әсәрнең төп герое кем?  (җавап:подполковник Бакый Низамов)
2.Әсәрдә  сурәтләнгән  сугыш барган авыл ничек, дип атала?
Бу урынны бүген дә тыныч түгел, диләр.Чөнки монда бик көчле, бик куркыныч сугыш була.Көчләр тигез булмый.Бик күп кеше үлә.Күп кеше күмелми кала.Кешеләр, ачлыктан, үлгән атларны кар астыннан казып алып ашый башлыйлар.Монда Бакый Низамовлар, Муса Җәлилләр кулга алына.Бу авылга нинди исем бирелгән?   (җавап: “Итле үзән”(“Мясной бор”)

2нче алып баручы
Укучылар, безнең соңгы тукталышыбыз “Хөрмәтле ветераннар”, дип атала.(12 СЛАЙД)
Кызганычка каршы безнең арабызда ветераннарның саны елдан ел кими бара.Ләкин безнең тыныч тормыш, бәхетле балачак бүләк иткән ата-бабаларыбыз, әбиләребез турында онытырга хакыбыз юк. Без алар алдында мәңге бурычлыбыз, без алар алдында баш иябез!
1нче алып баручы
Үзгәрсә дә Заман,
Юк, үзгәрми,
Төсе уңмый ”Җиңү” сүзенең!
Нәкъ 70 ел элек
Шундый ук яз
Җиңү алып килгән бу Җиргә!
Сафлар сыек,
Җиңүчеләр китә
Кими тарих,
Йолдыз югала.
Мәңгелек моң булып
Хәтер кала
Батырларның даны
Җыр кала.
2нче алып баручы
Быел без сезнең белән бик зур тарихи бәйрәмне каршылау бәхетенә ирештек-Бөек Җиңүнең 70 еллыгы.(13СЛАЙД)Безнең дистә меңнәрчә каһарманнарыбызны – сугыш һәм тыл ветераннарын, сугыш чоры балаларын онытырга хакыбыз юк. Аларның батырлыгы, максатка нык омтылышы рухи һәм физик ныклыгы, героик көрәш безгә һәрчак үрнәк булсын иде.Әйдәгез әле сүзне  безнең килгән кунагыбыз, хөрмәтле ветераныбызга бирик.(Ә бу арада жюри нәтиҗәләр чыгарсын)
Ветеранга сүз бирү.
1нче алып баручы
Яхшы, рәхмәт.Укучылар,  сугыш газап һәм кайгылар алып килүе белән беребез дә теләмәгән куркыныч бер вакыйга. Безнең бабаларыбыз туган җирне саклау, халкыбызны фашизмнан коткару өчен зур батырлыкларга бардылар, сугыш кырларында гомерләрен бирделәр. Каһарманлык күрсәтеп вәхшилек, кансызлыкны җиңделәр, Ватаныбызны дошман явыннан сакладылар.  Шушы каһарманлыклары — Ватанны саклаганнары  һәм илебезгә тынычлык алып килгәннәре өчен мәрхүм сугыш ветераннарын исебездән чыгармыйк.Әйдәгез, сугыш кырларында  ятып калган, концлагерьларда җәзаланып  hәлак булган батырларыбызны басып бер минут тынлык белән искә алыйк.
2нче алып баручы
Рәхмәт, ә хәзер командаларның ярышына нәтиҗә ясар өчен сүзне хөрмәтле  жюрига бирәбез.
Жюрига сүз бирү.
1нче алып баручы
Укучылар, менә безнең корабыбыз “Тынычлык” утравына килеп тукталды.Без шушы утрауда калыйк та, бер кая да кузгалмыйк.Бар җирдә тынычлык, иминлек яшәсен!
Һәр көн алсу таңнар атсын,
Күңелне куандырып.
Таңнарда кошлар сайрасын,
Бар җиһанга кушылып.
Сугыш уты җирдә кабынмасын,
Гөрләп үссен игеннәр.
Матур тормыш өчен көрәш барсын,
Ишәймәсен гарип – ятимнәр
2нче алып баручы
Хушлашырга вакыт җитте,
Тәмамланды кичәбез.
Мондый бәйрәмнәр еш булыр
Сез бик теләп килсәгез.
Бүгенгенең гүзәл бер мизгеле
Күңелләрдә калсын уелып.
Соңгы кабат булмас язган булса,
Гөрләшербез кабат җыелып.(“День победы”, яисә татарча “Сугыш балалары” җыры яңгырый)











